
WANITA DOMINASI PENERIMA MANFAAT
KEUSAHAWANAN MARA DI PERLIS

SIARAN MEDIA 16 JUN 2026

KANGAR, 16 JUN 2026 — Lebih 1,500 usahawan di Perlis menerima
manfaat daripada pelbagai kemudahan dan pembiayaan MARA pada
tahun 2025, dengan golongan wanita mewakili 54 peratus daripada

keseluruhan penerima bantuan tersebut.

Pencapaian ini mencerminkan peranan penting wanita sebagai
pemacu pembangunan keusahawanan serta pertumbuhan ekonomi
komuniti di negeri ini, selari dengan usaha berterusan MARA dalam

memperluas penyertaan wanita dalam sektor ekonomi dan perniagaan.

Usaha memperluas pembangunan usahawan wanita ini turut diraikan
menerusi Program Women in Search of Excellence (WIiSE) 2026
bertemakan “Elevating Women, Empowering Communities” yang

berlangsung di Dewan Bakawali, Mes Pegawai PDRM, Kangar, Perlis.

Majlis penutup program tersebut telah disempurnakan oleh Duli Yang
Teramat Mulia Tuanku Syed Faizuddin Putra Ibni Tuanku Syed
Sirajuddin Jamalullail, Raja Muda Perlis serta Duli Yang Teramat Mulia
Tuanku Dr. Hajah Lailatul Shahreen Akashah Khalil, Raja Puan Muda

Perlis.

Dalam ucapannya, Ketua Pengarah MARA, Datuk Zulfikri Osman
berkata, usahawan wanita perlu terus meningkatkan daya saing serta
bersedia menghadapi landskap perniagaan yang semakin dinamik dan

dipacu perkembangan teknologi.

Beliau berkata, para usahawan perlu sentiasa peka terhadap
perubahan semasa serta memanfaatkan pendigitalan dan inovasi
dalam memperluas pasaran, meningkatkan produktiviti dan

memastikan kelangsungan perniagaan.


http://www.mara.gov.my/

“Usahawan wanita perlu berani menyesuaikan diri dengan perubahan
dan memanfaatkan teknologi agar kekal relevan serta mampu bersaing

dalam persekitaran ekonomi yang semakin mencabar,” katanya.

Bagi menyokong pembangunan sektor keusahawanan di negeri ini,
Pejabat MARA Negeri Perlis telah menyalurkan peruntukan
keusahawanan melebihi RM18 juta pada tahun 2025 menerusi
pelbagai kemudahan pembiayaan, latihan serta  program

pembangunan perniagaan.

Daripada keseluruhan penerima manfaat tersebut, majoritinya terdiri
daripada usahawan wanita, sekali gus mencerminkan penglibatan aktif
golongan berkenaan dalam sektor keusahawanan serta keyakinan

terhadap sokongan pembangunan perniagaan yang disediakan MARA.

Kejayaan usahawan Perlis turut terserlah menerusi penganjuran Perlis
Showcase yang berlangsung di lobi Ibu Pejabat MARA Kuala Lumpur
pada 20 hingga 22 Mei 2026.

Program promosi produk tempatan negeri itu berjaya merekodkan nilai
jualan melebihi RM 375 ribu dengan kehadiran lebih 6,000 pengunjung
sepanjang tiga hari penganjurannya, sekali gus membuktikan potensi
produk usahawan Perlis untuk terus berkembang ke pasaran yang

lebih luas.

Seiring sambutan 60 Tahun MARA, institusi ini akan terus memperluas
inisiatif pembangunan keusahawanan melalui pembiayaan, latihan,
pemerkasaan teknologi serta peluasan akses pasaran bagi melahirkan

lebih ramai usahawan Bumiputera yang berdaya saing dan mampan.

